
Tillaga borgarfulltrúa Sjálfstæðisflokksins, Viðreisnar og Framsóknarflokksins um 
athugun á útvistun á rekstri Fjölskyldu- og húsdýragarðsins 
 
Borgarstjórn samþykkir að fela menningar- og íþróttasviði í samráði við fjármála og- 
áhættustýringasvið að kortleggja rekstur Fjölskyldu- og húsdýragarðsins og kanna 
tækifæri til að útvista rekstri garðsins, í heild eða að hluta. Einnig skal meta meðal annars 
raunkostnað borgarinnar af rekstrinum, fjárfestingarþörf næstu ára, áhuga markaðsaðila 
og hvernig tryggja megi velferð dýra og fræðsluhlutverk garðsins gagnvart leik- og 
grunnskólabörnum verði reksturinn færður að hluta eða í heild frá borg og til rekstraraðila. 
 
Greinargerð 
Fjölskyldu- og húsdýragarðurinn (hér eftir FoH) er ein af verðmætum almennings- og 
útivistareignum Reykjavíkurborgar og hefur um áratugaskeið gegnt mikilvægu hlutverki 
í mannlífi og sérstöðu borgarinnar. Garðurinn sameinar afþreyingu, útivist, dýrahald og 
fræðslu á einstakan hátt og er mikilvægur áfangastaður fyrir börn, fjölskyldur, skóla, 
ferðamenn og aðra gesti.  
 
FoH nýtur þeirrar sérstöðu að vera staðsettur í Laugardalnum, einu helsta útivistar- og 
afþreyingarsvæði borgarinnar. Húsdýragarðurinn var opnaður árið 1990 og 
Fjölskyldugarðurinn árið 1993. Fræðsla hefur frá upphafi verið einn af hornsteinum 
starfseminnar. Þar gefst börnum meðal annars tækifæri til að kynnast íslenskum 
húsdýrum, dýralífi og náttúru með beinum hætti og læra um umhverfi dýranna, þarfir 
þeirra og tengsl manns og náttúru. Garðurinn gegnir því mikilvægu hlutverki í 
fræðslustarfi leik- og grunnskóla og er jafnframt vinsæll áfangastaður fjölskyldna allt árið 
um kring. Það er mikilvægt að standa vörð um þetta hlutverk og þau verðmæti sem 
garðurinn skapar fyrir borgarbúa.  
 
Meirihlutinn telur eðlilegt að Reykjavíkurborg leiti leiða til að efla starfsemina í FoH og 
auka aðdráttarafl hans. Tækifæri til frekari uppbyggingar, þróunar og eflingar eru mikil. 
Kanna mætti hvort samstarf við einkaaðila gæti skapað ný tækifæri til uppbyggingar, 
aukið fjölbreytni þjónustunnar og gert garðinn enn áhugaverðari áfangastað. Þar gætu 
meðal annars falist tækifæri til að efla veitinga- og verslunarstarfsemi, þróa nýja 
afþreyingu, fjölga viðburðum og bæta upplifun gesta. Slíkir aðilar gætu hugsanlega lagt 
til nýja þekkingu og sýn, rekstrarreynslu, hugmyndir og fjármagn sem stuðlað gæti að 
öflugri starfsemi.  
 
Í þessu samhengi er mikilvægt að skoða fleiri en einn möguleika. Annars vegar mætti 
kanna hvort skynsamlegt sé að fela utanaðkomandi aðilum afmarkaða þætti 
starfseminnar. Hins vegar mætti kanna hvort markaðsaðilar hafi áhuga á víðtækara 
samstarfi um rekstur og þróun garðsins.  
 
Raunkostnaður, fjárfestingar og ábyrgð borgarinnar  
Við mat á framtíðarfyrirkomulagi FoH er mikilvægt að fá heildstæða mynd af rekstrinum. 
Með því að kortleggja hann skapast grundvöllur fyrir upplýsta ákvörðun um hvaða 
rekstrarfyrirkomulag þjóni best hagsmunum borgarinnar til framtíðar. Þar þarf að horfa til 



 

 
 

tekna og gjalda vegna daglegs rekstrar, launa, viðhalds, húsnæðis, dýrahalds, þjónustu, 
stjórnunar og annarra þátta. Jafnframt þarf að greina þann kostnað sem kann að falla á 
önnur svið borgarinnar og meta fjárfestingarþörf næstu ára vegna mannvirkja, leiktækja, 
búnaðar og annarra innviða. Slík greining er forsenda þess að hægt sé að bera saman 
mismunandi rekstrarkosti með málefnalegum hætti.  
 
Jafnframt þarf að kanna raunverulegan áhuga markaðsaðila og hvaða skilmálar gætu 
gert samstarf aðlaðandi. Mikilvægt er að greina hvort til staðar séu aðilar sem geti sýnt 
fram á fjárhagslegan styrk, faglega þekkingu og reynslu til að sinna viðkomandi starfsemi 
með ábyrgum hætti þannig að samfélagslegt mikilvægi FoH sé tryggt.  
 
Dýravelferð, fræðsla og aðgengi almennings  
Við skoðun á mögulegri útvistun þarf að leggja skýrar áherslur á áframhaldandi 
dýravelferð, fagmennsku í dýrahaldi og vernd þeirra verðmæta sem felast í fræðslustarfi 
garðsins. Dýrin og velferð þeirra verða að vera í forgrunni. Sömuleiðis er mikilvægt að 
tryggja að garðurinn haldi áfram að sinna fræðsluhlutverki sínu gagnvart leik- og 
grunnskólabörnum. Reglulegar heimsóknir skólahópa, skipulagt fræðslustarf og aðgengi 
barna að lifandi dýrum og fjölbreyttu námsumhverfi eru mikilvægir þættir í starfseminni.  
 
Tillagan felur ekki í sér fyrirframgefna niðurstöðu um að rekstri FoH verði útvistað, heldur 
að ráðist verði í markvissa kortlagningu og könnun á möguleikum til framtíðar. Með því 
að hefja samtal við markaðsaðila og greina mismunandi rekstrarkosti getur 
Reykjavíkurborg aflað upplýsinga sem nauðsynlegar eru til að taka upplýsta ákvörðun 
um framtíð garðsins. Niðurstöður vinnunnar eiga að liggja til grundvallar frekara mati á 
því hvort, og þá með hvaða hætti, samstarf við einkaaðila geti stuðlað að betri nýtingu 
eigna, aukinni þjónustu, frekari uppbyggingu og hagkvæmari rekstri. Með þessari vinnu 
vill borgarstjórn kanna hvort hægt sé að virkja fleiri krafta til að efla Fjölskyldu- og 
húsdýragarðinn, auka verðmæti hans fyrir borgarbúa og skapa honum enn sterkari sess 
í mannlífi Reykjavíkur til framtíðar. 


